«ӘЛІППЕ» НЕДЕН ЖАЗЫҚТЫ БОЛДЫ?!
Астана, 2 қараша, Мәжіліс Үйі.

Мәжілісте Палата Спикері Нұрлан Нығматулиннің төрағалығымен өткен жалпы отырыста депутат Бекболат Тлеухан Қазақстан Республикасының Білім және ғылым министрі Ерлан Сағадиевке депутаттық сауал жолдады.

 
      Биылғы жаңа оқу жылында мектеп табалдырығын 380 мың оқушы «Әліппемен» емес, «Сауат ашу» оқулығымен аттады. 

   
    Ғасырдан астам уақыт қазаққа азық болған 1910 жылы Алаш ардагері Ахмет Байтұрсынұлы басып шығарған  Тілі жеңіл, 105 жылдық  тәжірибеден  өткен  «Әліппе»  неге  тәрік болды? 

   Ал оның орнын басқан «Сауат ашу» оқулығының атауы  - орысша айтқанда  - «Ликвидация безграмотности». Яғни жас өркен сәбиге емес, буыны қатқан сауатсыз адамға арналған реңктегі ұғымға саяды. 

      Славян халықтарына арналған 1618 жылы жарық көрген, төрт ғасырлық тарихы бар «Букварь» аман есен. Заманға сай толықтырылып, өзгертіліп отырады. Оның өзін кемі бес жылдық тәжірибеден өткізбей бекітілмейді 

           Ал, біз ше? 

           Жасап тастап, сосын ойланамыз. Дұрысында ойланып, сараптап барып жасасақ керек еді. Ешқандай сараптама, қоғамдық талқы болмастан жарқ етті. Сондығынан да шикі,  бағдарлама ауыр, бір әріпті үйренуге 4-5 сабақ арналған. Іші толған қайшылықтар. Бала деңгейі ескерілмеген. Ата-ана да, мұғалім де, қоғам да наразы. Оның үстіне үш тілдегі пәнді енгізу әріпті енді танып жатқан бала болашағына кері әсер береді деп мамандар зар қағуда! 

Үштілділіктің қажеттігіне дау жоқ. Бірақ, 1-сыныптан енгізуге мамандар ғана емес,  ата-аналар да түбегейлі қарсы!         
Қоғамның айрықша наразылығына тап болған осы  мәселенің шешіміне байланысты сауалға нақты жазбаша жауап күтеміз. 

